
Sultonposhsho SOTIBOLDIYEVA, 
Tibbiyot va farmatsevtika tarmoqlarini rivojlantirish agentligi bosh mutaxassisi

YANGI O‘ZBEKISTON OBRAZINING XALQARO MEDIA MATNLARIDA 
SHAKLLANISHI: LINGVISTIK VA KOMMUNIKATIV XUSUSIYATLAR

Annotatsiya. Maqolada “New Uzbekistan” nominatsiyasining xalqaro media matnlarida shakllanishi lingvistik va kommunikativ 
jihatdan tahlil qilinadi. Tadqiqotda islohot, xalqaro hamkorlik va tanqidiy framing modellari aniqlanib, nominativ, baholovchi va metaforik 
birliklarning mamlakat obrazini konstruksiya qilishdagi roli ochib beriladi.

Kalit so‘zlar: Yangi O‘zbekiston, media diskursi, mamlakat imiji, framing, nominatsiya, baholash, metafora.
Annotation. The article examines the representation of “New Uzbekistan” in international media discourse. It identifi es reform, 

international cooperation and critical framing models and analyzes the role of nominative, evaluative and metaphorical language in 
constructing the country’s image.

Keywords: New Uzbekistan, media discourse, country image, framing, nomination, evaluation, metaphor.
Аннотация. В статье анализируется формирование образа «Нового Узбекистана» в международных медиатекстах. Выявляются 

модели реформ, международного сотрудничества и критического фрейминга, а также рассматривается роль номинативной, оценочной 
и метафорической лексики в конструировании образа страны.

Ключевые слова: Новый Узбекистан, медиадискурс, имидж страны, фрейминг, номинация, оценочность, метафора.

Globallashuv va raqamli kommunikatsiya sharoitida 
mamlakat imiji uning siyosiy, iqtisodiy hamda ijtimoiy 
ko‘rsatkichlari bilangina emas, balki xalqaro media makonida 
qanday ifodalanishi bilan ham belgilanadi. Media matnlari 
voqelikni shunchaki aks ettirmay, uni nominatsiya, baholovchi 
leksika, metafora va framing vositasida muayyan talqin 
doirasiga joylashtiradi.

Mamlakat imiji murakkab kognitiv, hissiy va ijtimoiy 
tasavvurlar majmuyi sifatida qaraladi. K.Brijs, J.Bloemer va 
H.Kasper mamlakat obrazini auditoriyaning davlat haqidagi 
tasavvurlari bilan bog‘laydi [1]. I.R.R.Lu va hammuallifl ar esa 
“country image” tushunchasining iqtisodiy omillardan tashqari 
siyosiy, ijtimoiy va madaniy jihatlarni ham qamrab olishini 
ko‘rsatadi [2].

O‘zbekiston kontekstida mamlakat imijining OAVda 
shakllanishi B.S. Alimovning tadqiqotlarida maxsus o‘rganilgan. 
Olimning 2018-yildagi falsafa doktori (PhD) dissertatsiyasida 
xorijiy va milliy OAVda O‘zbekiston imijini yaratish tamoyillari 
yoritilib, mamlakat media obrazining shakllanish omillari 
tahlil qilingan [8]. Mazkur tadqiqot bugungi “New Uzbekistan” 
diskursini o‘rganish uchun muhim ilmiy asos bo‘lib xizmat qiladi.

Shu bilan birga, zamonaviy xalqaro media diskursida “New 
Uzbekistan” nominatsiyasi yangi siyosiy bosqich, islohot, 
iqtisodiy ochiqlik va xalqaro hamkorlik bilan bog‘lanmoqda. 
Biroq turli media subyektlari ushbu tushunchani bir xil talqin 
qilmaydi. Ayrim materiallarda u modernizatsiya va taraqqiyot 
ramzi sifatida namoyon bo‘lsa, boshqalarida islohotlar va 
avvalgi siyosiy amaliyotlar o‘rtasidagi ziddiyat nuqtayi 
nazaridan talqin qilinadi.

Shundan kelib chiqqan holda, mazkur maqolaning maqsadi 
“New Uzbekistan” obrazining xalqaro media matnlaridagi 
asosiy mazmuniy modellarini aniqlash hamda ularni 
shakllantiruvchi lingvistik vositalarni tahlil qilishdan iborat.

Mavzuning o‘rganilganlik darajasi. Mamlakat obrazi 
xalqaro tadqiqotlarda country image, media diskursi, milliy 
brending va jamoatchilik diplomatiyasi doirasida o‘rganilgan. 
Brijs, Bloemer va Kasper mamlakat obrazining mazmuniy 
tuzilishini tahlil qilgan bo‘lsa [1], Lu va hammuallifl ar ushbu 
tushunchaning fanlararo xususiyatiga e’tibor qaratadi [2].

Media diskursida mamlakat obrazining metaforik 
ifodalanishi ham alohida tadqiqot yo‘nalishidir. B.G.Smagulova 
va Sh.K.Zharkynbekova Qozog‘istonning rus tilidagi media 
diskursidagi obrazini metaforik modellar asosida tahlil qilgan 
[3]. M.Djurayeva esa O‘zbekiston va Qozog‘iston misolida 
milliy brendingni til va globallashuv jarayonlari bilan bog‘lab 
o‘rganadi [4].

O‘zbekiston bo‘yicha B.S.Alimovning tadqiqoti alohida 
ahamiyatga ega. Unda O‘zbekistonning xorijiy va milliy 
OAVdagi obrazi hamda mamlakat imijini shakllantirish 
tamoyillari o‘rganilgan [8]. Mazkur maqola ushbu ilmiy 
yo‘nalishni davom ettirib, 2016-yildan keyingi davrda faol 
qo‘llanayotgan “New Uzbekistan” nominatsiyasining xalqaro 
media matnlaridagi lingvistik va kommunikativ xususiyatlariga 
e’tibor qaratadi.

Shunday qilib, mavjud tadqiqotlar uchun nazariy asos 
mavjud bo‘lsa-da, “New Uzbekistan” nominatsiyasining turli 
kommunikativ subyektlar tomonidan qanday framing qilinishi 
masalasi alohida tizimlashtirishni talab etadi.

Tadqiqot materiali sifatida xalqaro auditoriyaga 
mo‘ljallangan uchta media materiali tanlandi: F.Sidikovning 
“The Diplomat” nashridagi “New Uzbekistan’s Reform Agenda: 
A Catalyst for Stronger US Bilateral Relations” maqolasi, 
M.Rittmannning “New Uzbekistan, Old Tricks” maqolasi hamda 
Euronews platformasidagi “Uzbekistan’s Bold Reforms Spark 
Global Interest” materiali.

Materiallar kommunikativ pozitsiyasiga ko‘ra turlicha: 
Sidikov materiali diplomatik self-representation, Rittmann 
materiali tanqidiy media framing, Euronews materiali 
esa Partner content sifatidagi institutsional-promotional 
kommunikatsiyani ifodalaydi.

Tadqiqotda diskursiv, qiyosiy va lingvistik-kontent 
tahlili, shuningdek, framing tahlilidan foydalanildi. Framing 
R.M.Entman talqinida voqelikning ayrim jihatlarini tanlab 
ajratib, ularni muayyan talqin doirasiga joylashtirish jarayoni 
sifatida qaraladi [5]. Baholovchi birliklarni aniqlashda 
J.R.Martin va P.R.R.White ishlab chiqqan Appraisal Theory [6], 
metaforalarni tahlil qilishda esa G.Lakoff va M.Johnsonning 
konseptual metafora nazariyasidan foydalanildi [7].

Tahlilda nominativ birliklar, baholovchi leksika, metaforik 
konstruksiyalar va ularning kommunikativ vazifalariga e’tibor 
qaratildi.

“New Uzbekistan” nominatsiyasining lingvistik 
xususiyatlari. “New Uzbekistan” birikmasining o‘zi 
mamlakatning yangi siyosiy bosqichini ifodalovchi asosiy 
nominativ birliklardan biridir. Undagi new komponenti 
yangilanish, transformatsiya va avvalgi davrdan farqlanish 
ma’nolarini faollashtiradi. Biroq “new” komponentining 
mazmuni kontekstga bog‘liq ravishda o‘zgaradi. Masalan, 
F.Sidikov materialida “New Uzbekistan” islohot va 
modernizatsiya bilan bog‘lansa, M.Rittmannning “New 
Uzbekistan, Old Tricks” sarlavhasida “new” va “old” semantik 
qarama-qarshilikni yuzaga keltiradi.

Demak, “New Uzbekistan” tayyor va o‘zgarmas ma’noga 
ega nominatsiya emas. Uning kommunikativ mazmuni uni 
o‘rab turgan leksik birliklar va muallif pozitsiyasi orqali 
shakllanadi. 

Islohot va modernizatsiya framing F.Sidikovning The 
Diplomatdagi maqolasi “New Uzbekistan” obrazining islohot va 
modernizatsiya bilan bog‘langan ko‘rinishini namoyish etadi. 
Sarlavhadagi “New Uzbekistan’s Reform Agenda” birikmasi 
mamlakatning yangi qiyofasini bevosita islohotlar kun tartibi 
bilan bog‘laydi.

Matnda O‘zbekistonning siyosiy va iqtisodiy yangilanishi 
AQSh bilan ikki tomonlama munosabatlarni rivojlantirish 
imkoniyatlari bilan bir kontekstda beriladi. Shu sababli “New 
Uzbekistan” bu yerda oddiy geografi k-siyosiy nominatsiya 
emas, balki transformatsiya jarayonining kommunikativ belgisi 
sifatida namoyon bo‘ladi.

Maqoladagi “building ‘New Uzbekistan’” va “take shape”
kabi konstruksiyalar ham muhim. Birinchi holatda siyosiy 
yangilanish “qurilish” jarayoni orqali, ikkinchisida esa 
“shakllanish” jarayoni orqali konseptuallashtiriladi. Lakoff 
va Johnson nazariyasiga ko‘ra, abstrakt jarayonlarni konkret 
insoniy tajriba orqali ifodalash ularni auditoriya uchun 
tushunarli qiladi [7].

Shunday qilib, ushbu materialda “New Uzbekistan” 
konsepti yangilanish – qurilish – shakllanish – rivojlanish
semantik yo‘nalishida quriladi.

Xalqaro hamkorlik va iqtisodiy ochiqlik obrazi. “New 
Uzbekistan” diskursining ikkinchi muhim modeli xalqaro 
hamkorlik bilan bog‘liq. Sidikov materialida O‘zbekiston va 
AQSh o‘rtasidagi savdo, investitsiya va hamkorlik imkoniyatlari 
islohotlar bilan uzviy bog‘langan.

Bu yerda “opportunities”, “cooperation”, “partner” kabi 
birliklar mamlakatning xalqaro ochiqligini ifodalovchi 
baholovchi-semantik vositalar sifatida xizmat qiladi.Ayniqsa, 
O‘zbekistonning “bedrock partner” sifatida tavsifl anishi 
e’tiborga loyiq. “Bedrock” so‘zi “mustahkam asos” yoki 
“poydevor” ma’nosini bildiradi. Shuning uchun ushbu metafora 
O‘zbekistonni oddiy hamkor emas, balki AQShning Markaziy 
Osiyodagi aloqalari uchun mustahkam tayanch sifatida 
konseptuallashtiradi. Natijada “New Uzbekistan” obrazi ichki 
islohotlar bilan cheklanmay, xalqaro hamkorlik va iqtisodiy 
integratsiya kontekstida ham shakllanadi.

“New Uzbekistan, Old Tricks”: tanqidiy framing 
“New Uzbekistan”ning boshqa kommunikativ modeli M. 
Rittmannning The Diplomatda chop etilgan “New Uzbekistan, 
Old Tricks” maqolasida ko‘rinadi.

Sarlavhaning o‘zi qarama-qarshi semantik qurilishga ega: 
new va old komponentlari bir-biriga qarshi qo‘yiladi. “New 
Uzbekistan” yangilanish va islohotni bildirsa, “old tricks” 
avvalgi siyosiy amaliyotlarning davom etishi haqidagi tanqidiy 
talqinni yuzaga chiqaradi.

Bu yerda “New Uzbekistan” ijobiy baholovchi tayyor 
formula sifatida qabul qilinmaydi. Aksincha, u islohotlar 
haqidagi da’volarni amaliy siyosiy jarayonlar bilan qiyoslashga 
xizmat qiluvchi diskursiv vositaga aylanadi. Shu sababli 
tanqidiy framingni quyidagi semantik model orqali ifodalash 
mumkin:

New Uzbekistan → reform claims → old practices → 
contradiction.

Mazkur model mamlakatning yangi obrazi va siyosiy 
davomiylik o‘rtasidagi ehtimoliy ziddiyatni kommunikativ 
jihatdan kuchaytiradi. 

Euronews materialida ijobiy reprezentatsiya. Euronews
platformasida 2024-yil 8-noyabrda e’lon qilingan 

“Uzbekistan’s Bold Reforms Spark Global Interest” materiali 
O‘zbekistonning islohotlarini ijobiy baholovchi kommunikativ 
modelni namoyish etadi.

Sarlavhadagi “bold reforms” birikmasi islohotlarga 
yuqori baho beradi. “Spark global interest” konstruksiyasida 
esa “spark” metaforasi islohotlarni xalqaro qiziqishni 
yuzaga keltiruvchi kuch sifatida tasvirlaydi. Demak, 
sarlavha: bold reforms → spark → global interest modeli 
asosida qurilgan.

Materialda iqtisodiy transformatsiya, xalqaro integratsiya, 
raqamlashtirish va fuqarolik jamiyati kabi mavzular 
bir butun islohotlar kontekstida yoritiladi. Biroq ushbu 
materialni metodologik jihatdan Euronewsning mustaqil 
tahririy pozitsiyasi sifatida baholash mumkin emas. U saytda 
Partner content sifatida berilgan. Shu bois uni xalqaro media 
platformasidagi institutsional-promotional kommunikatsiya 
namunasi sifatida ko‘rish maqsadga muvofi q.

Lingvistik vositalarning kommunikativ vazifasi. Tahlil 
natijalari “New Uzbekistan” obrazini shakllantirishda uch 
asosiy lingvistik vosita muhimligini ko‘rsatadi:

1. Nominativ vositalar. “New Uzbekistan” birikmasi 
mamlakatning yangi siyosiy bosqichini ifodalovchi markaziy 
diskursiv nominatsiya vazifasini bajaradi.

2. Metaforik vositalar. “Building”, “take shape”, “bedrock” 
kabi birliklar siyosiy va xalqaro munosabatlarga oid abstrakt 
tushunchalarni qurilish, shakllanish va poydevor obrazlari 
orqali konkretlashtiradi.

3. Baholovchi vositalar. “Bold reforms”, “opportunities”, 
“global interest” kabi birliklar ijobiy baholashni kuchaytiradi. 
“Old tricks” esa aksincha, tanqidiy semantik yo‘nalish hosil 
qiladi.

Shunday qilib, media matnida mamlakat obrazi 
nominatsiya → baholash → metaforik konseptuallashtirish 
→ framing ketma-ketligi orqali shakllanadi.

Olingan natijalar mamlakat imiji media matnida tayyor 
holatda mavjud bo‘lmasligini ko‘rsatadi. U muayyan 
kommunikativ subyekt tomonidan tanlangan til vositalari 
orqali konstruksiya qilinadi.

Sidikov materialida “New Uzbekistan” diplomatik self-
representation doirasida islohot va xalqaro hamkorlik bilan 
bog‘lanadi. Rittmann materialida ayni nominatsiya tanqidiy 
framing vositasiga aylanib, “new” va “old” qarama-qarshiligi 
orqali qayta talqin qilinadi. Euronewsdagi Partner content esa 
mamlakatning islohotlar va xalqaro qiziqish bilan bog‘langan 
promotional obrazini yaratadi.

Bu natijalar B. S. Alimov tomonidan o‘rganilgan O‘zbekiston 
media imiji masalasining zamonaviy bosqichini tushuntirish 
imkonini beradi. Alimov tadqiqoti mamlakat imijining OAVda 
shakllanish tamoyillariga e’tibor qaratgan bo‘lsa [8], mazkur 
tadqiqot “New Uzbekistan” nominatsiyasining xalqaro media 
diskursida turli kommunikativ pozitsiyalar asosida qanday 
mazmun kasb etishini ko‘rsatadi.

Shu jihatdan, mamlakatning zamonaviy media obrazi 
yagona kommunikativ strategiya mahsuli emas, balki 
diplomatik, jurnalistik va institutsional kommunikatsiyalar 
kesishmasida shakllanadigan dinamik hodisadir. 

Tadqiqot natijalari “New Uzbekistan” nominatsiyasi 
xalqaro media matnlarida mamlakatning yangi siyosiy va 
kommunikativ qiyofasini shakllantiruvchi muhim diskursiv 
birlik ekanini ko‘rsatdi.

Birinchidan, “New Uzbekistan” obrazi islohot va 
modernizatsiya bilan bog‘lanadi. “Reform agenda”, “building” 
va “take shape” kabi birliklar mamlakatdagi o‘zgarishlarni 
jarayon sifatida konseptuallashtiradi.

Ikkinchidan, mazkur obraz xalqaro hamkorlik va iqtisodiy 
ochiqlik bilan bog‘lanadi. “Opportunities”, “cooperation” va 
“bedrock partner” kabi birliklar O‘zbekistonning xalqaro 
sheriklikdagi yangi pozitsiyasini ifodalaydi.

Uchinchidan, “New Uzbekistan” tanqidiy framingda ham 
qo‘llanadi. “New Uzbekistan, Old Tricks” sarlavhasidagi 
qarama-qarshilik yangilanish haqidagi diskurs bilan avvalgi 
siyosiy amaliyotlar o‘rtasidagi ziddiyatni yuzaga chiqaradi.

To‘rtinchidan, xalqaro media platformasidagi materialning 
kommunikativ maqomi uning mamlakat obraziga ta’sir qiladi. 
Diplomatik maqola, mustaqil tanqidiy material va Partner 
content bir xil “New Uzbekistan” nominatsiyasiga turlicha 
semantik yuklama beradi.

Demak, “New Uzbekistan” xalqaro media diskursida yagona 
va o‘zgarmas obraz emas. U nominatsiya, baholash, metafora 
va framing vositalari orqali turli kommunikativ pozitsiyalarda 
qayta shakllanadigan dinamik diskursiv konstruksiyadir.

